
 
 
 

Aasiaat 20.december 2018 
 

Inatsisartut suleriaasianni § 37, imm. 1 naapertorlugu matumuuna Naalakkersuisunut imaattumik 
apeqquteqaateqarpunga. 
 
Apeqqutit: 
 

1. Meeqqanut inuussuttunullu sumiginnagaasunut qimarnguiusinnaasunik illoqarfinni Nuummi, 
Tasiilami, Sisimiuni, Aasianni Qaqortumilu sisamanngornermit nal. unnukkut arfineq-pingasuniit 
sapaammi ullaakkut arfineq-pingasut tungaanut ammasartussanik Naalakkersuisut  kommmunit 
suleqatigalugit pilersaaruteqarnerpat?  
 

2. Illoqarfinni qulaani pineqartuni tallimaasuni, illoqarfimmi ataatsimi ”qimarnguimmi” sulisunik 
pingasunik, katillugulu 15-nik atorfinnik sisamanngornermiit arfininngornermut nal. 20.00.-ip 
08.00-illu akornanni pilersitsisoqassagaluarpat, tamanna nunatta karsianut qanoq naleqassava? 
Akissaatinut tunngatillugu isumaginninnermut siunnersortit ulloq unnuarlu angerlarsimaffiusuni 
akissaataasut najoqqutaralugit. 

 
3. Illoqarfinni qulaani pineqartuni tallimaasuni meeqqat unnuakkut eqqissiviilliortinneqartartut 

qimarnguissaattut meeqqeriviit – fritidsklubbillilluunniit sisamanngornermiit arfininngornermut 
unnuakkut 20.00.-miit ullaakkut 08.00.-ip tungaanut ammatinneqartalissagaluarpata tamanna 
nunatta karsianut qanoq naleqassava? 
 

(Inatsisartuni ilaasortat Peter Olsen, Inuit Ataqatigiit) 

 
Tunngavilersuut: 
 
Naluneqanngitsutut ukiuni kingullerni angerlarsimaffipparujussuarni meeqqanik eqqissiviilliortitsinerit 
sumiginnaanerillu ajoraluartumik annertusigaluttuinnarput. Tamanna ajorpoq 
akuersaarneqarsinnaanngilarlu. Meeqqat taama atugaqartikkusunnanngeqaat, meeqqallu illersorneqarnera 
sukkut tamatigut annertusarneqartuartariaqarpoq. 
 
Meerartatsinnik inuusuttuarartatsinnillu illersuinissatsinnut periarfissat ilagaat “qimarnguinnik” 
pilersitsineq.  
 
Tamaattumik paaserusuppara Naalakkersuisut qimarnguinnik pilersitsinissamik pilersaaruteqarnersut 
aammalu taamatut pilersitsisoqassagaluarpat aningaasatigut Nunatta Karsianut tamanna qanoq 
naleqassagaluarnersoq. 
 
Taamatut naatsumik tunngavilersuuteqarlunga, matumuuna apeqquteqaatikka ingerlateqqippakka. 
 

Qinnutigissavara apeqquteqaatima ullut suliffiusut qulit iluanni akineqarumaartut. 

 

 


